
Atvinnuveganefnd Alþingis

Sent með tölvupósti. 
Reykjavík, 10. febrúar 2021

Efni: Umsögn Bændasamtaka Íslands um frumvarp til laga um breytingar á 
jarðalögum, 375. mál.
Tilv. 202102-0003

Vísað er til umsagnarbeiðni sem barst með tölvupósti frá nefndasviði Alþingis, dags. 21. janúar 

sl., þar sem óskað var umsagnar um frumvarp til laga um breytingar á jarðalögum nr. 81/2004, 

mál nr. 375. Markmið breytinganna sem þar eru lagðar til eru m.a. að einfalda regluverk og 

stjórnsýslu jarðamála til samræmis við áherslur ríkisstjórnarinnar um einföldun regluverks. 

Bændasamtökin eru almennt fylgjandi því að stjórnsýsla sé einfölduð en leggja jafnframt 

áherslu á að stórar breytingar sem þessar séu vel ígrundaðar. Frumvarpið er vel unnið og margar 

breytingar sem lagðar eru fram eru tímabærar og af hinu góða. Að því sögðu eru gerðar 

eftirfarandi athugasemdir við einstök atriði í frumvarpinu eins og það liggur fyrir.

I. Brottfall á skyldu ráðherra til að samþykkja breytta landnotkun og landskipti

Bændasamtökin taka undir þær fyrirætlanir að felld verði brott skylda ráðherra til að samþykkja 

breytta landnotkun á landbúnaðarsvæðum sem og skyldu ráðherra til að staðfesta landskipti. 

Ráðuneytið hefur hingað til ekki lagt efnislegt mat á slíkar beiðnir, líkt og upphaflega var gert 

ráð fyrir, enda hafi þær uppfyllt formskilyrði. Með breytingunum yrði skipulagsvald 

sveitarfélagana virt og stjórnsýsla einfölduð á sama tíma.

Samkvæmt 2. gr. frumvarpsins er fjallað um lausn lands úr landbúnaðarnotum og í því sambandi 

nefnd viðmið sem horfa skal til við slíka ákvarðanatöku. Þá segir m.a. í athugasemdum við 

ákvæðið í greinargerð með frumvarpinu að í því felist ekki að landbúnaðarleg sjónarmið eigi 

endilega að ganga framar öðrum sjónarmiðum heldur að þeirra sé gætt á tilhlýðilegan hátt og 

metin gagnvart öðrum sjónarmiðum sem þýðingu geta haft hverju sinni. Í upphafi umfjöllunar 

í athugasemdum um 2. gr. í greinargerð segir þó að markmið tillagnanna séu að styðja betur við 

markmið jarðalaganna sem séu m.a. að varðveita land sem vel er fallið til búvöruframleiðslu til 

slíkra nota og að fæðuöryggi sé tryggt til framtíðar. Bændasamtökin leggja mikla áherslu á að 

sjónarmið um vernd slíks lands, fæðuöryggi, samkeppnishæfan fjölbreyttan landbúnað, viðhald 

og þróun byggðar hafi nægt vægi við töku slíkra ákvarðana til að þeim markmiðum verði náð. 

Í 3. mgr. sama ákvæðis er vikið að leiðbeiningum um flokkun ræktarlands. Bændasamtökin

fengu frumdrög að slíkum leiðbeiningum til yfirferðar og óska eftir að koma áfram að þeirri 

vinnu.

Í 3. gr. frumvarpsins er kveðið á um að skipting lands á landbúnaðarsvæðum skuli fara eftir 

skipulagslögum og samrýmast skipulagsáætlunum. Umsækjandi skuli gera grein fyrir áhrifum 

skipta á búrekstrarskilyrðum og ákvörðun sveitarstjórnar byggist á heildstæðu mati á áhrifum 

þeirra skv. skipulagsáætlun. Mikilvægt er að sveitarfélögum verði leiðbeint um hvernig gæta 

skuli að þeim sjónarmiðum sem þar eru nefnd og að fyrir hendi séu fyrirsjáanlegar leiðbeiningar 

sem styðjast má við í ákvarðanatöku er lúta að breytingu á skipulagi.

Allt að einu þurfa stjórnvöld að móta skýra stefnu í landbúnaðarmálum í heild. Nú stendur yfir 

vinna við gerð landbúnaðarstefnu fyrir Ísland og hafa Bændasamtökin fengið tækifæri til að 

koma sínum áherslum á framfæri við verkefnisstjórn sem að henni vinnur. Nauðsynlegt er að 

sú stefna taki m.a. til landnýtingar.

II. Landbúnaður og stofnun lögbýla

Í umsögn Bændasamtakanna um fyrstu drög að þessu frumvarpi sem birt voru í samráðsgátt 10. 

september 2020 (mál nr. 186/202) kom fram að eðlilegt væri að sveitarfélögum yrði veitt 

heimild til stofnunar lögbýla en lögðust gegn því að hugtakið lögbýli yrði fellt úr lögunum, 

m.t.t. mögulegrar óvissu um lögfylgjur og þýðingu þess. Fallið var frá tillögum að sinni að 

fengnum athugsemdum. Reglur um stofnun lögbýlis munu því líklega standa óbreyttar en þar 

er vísað til hugtaksins landbúnaður, sem lagt er til að verði breytt.

Þegar frumvarpið var birt í samráðsgátt var lagt til að hugtakið landbúnaður yrði fellt úr 

lögunum. Nú liggur fyrir ný skilgreining hugtaksins sem ætlað er að endurspegla betur 

venjulegan skilning á þeirri starfsemi sem heimiluð er á landbúnaðarsvæðum samkvæmt 

skipulagsáætlunum. Skilgreiningin er tiltölulega þröng og myndi skv. orðalagi sínu ekki taka 

til vörslu lands og auðlinda þess, þ.m.t. skógræktar og annarri þjónustu sem tengist búrekstri. 

Tekið er undir það sem segir í athugasemdum í greinargerð með frumvarpinu að vandasamt sé 

að skilgreina landbúnað svo vel sé þannig að taki tillit til fjölbreytni hans. Samtökin telja 

skilgreininguna hins vegar ekki endurspegla þessa fjölbreytni nægilega vel og telur eðlilegt að 

hugtaksskilgreiningin verði tekið til endurskoðunar að betur athuguðu máli samhliða 

endurskoðun reglna um stofnun lögbýlis og við mótun landbúnaðarstefnu. Er því lagt til að ekki 

verði hreyft við hugtaksskilgreiningu landbúnaðar frá núgildandi lögum.

III. Gildistaka

Afar mikilvægt er að sveitarfélögum verði veitt svigrúm til aðlögunar ásamt því að æskilegt er 

að leiðbeiningar um flokkun og aðrar leiðbeiningar er snúa að ákvarðanatöku um landskipti og 

breytta landnotkun liggi fyrir þegar lögin taka gildi. Því er lagt til að lögin öðlist ekki þegar 

gildi líkt og lagt er til í 10. gr. heldur 1. janúar 2022.

Að teknu tilliti til ofangreinds þess leggja samtökin til að frumvarpið verði samþykkt.

Virðingarfyllst 
f.h. Bændasamtaka Íslands

Guðrún Vaka Steingrímsdóttir

